
БЕЛАРУСКАЯ ГАЗЕТА №123, 17-24.7.2008 г.

ЛЮБІМЫЯ І НЕЛЮБІМЫЯ
СЫНЫ ЎЛАДАРА ІРАДА

МЫ ПРАЧНЕМСЯ
Ў ІНШАЙ КРАІНЕ

АХ, ЯКІ БЫЎ ПАЛКОЎНІК...
МІНСКАЯ МІЛІЦЫЯ: ЛІДЭР АПАЗІЦЫІ САМ СЯБЕ ЗБІЎ НАГАМІ

Здавалася,  можна  ўжо
было прызвычаіцца да ўсяго:
да  разгону  спецназам
мірных  дэманстрацыяў,  да
збіцця міліцыянтамі жанчы­
наў, да затрыманняў  інтэлі­
генцыі  за  хуліганства  –  то
бок, “нецэнзурную лаянку”,
да ілжэсведкаў у міліцэйскай
форме ў судах …

Але,  як  высвятляецца,
няма мяжы цынізму і хлусні.

Падчас акцыі ў падтрымку
дзеячоў апазіцыі, арыштава­

ных КДБ на падставе надума­
ных абвінавачанняў у датыч­
насці да нядаўняга выбуху ў
Мінску, спецназаўцы жорстка
збілі аднаго з лідэраў дэмсі­
лаў,  старшыню  Аб’яднанай
грамадзянскай партыі Анато­
ля Лябедзьку. Збівалі на ва­
чах у сведкаў, пад аб’екты­
вамі фотакамер. Пасля ў ля­
карні ў Лябедзькі зафіксуюць
пяць гематомаў (крывапад­
цёкаў) на грудзях і нагах.

На  думку  намесніка  на­
чальніка ГУУС Мінска Аляк­
сандра  Найдзенкі,  лідэр
АГП… сам сябе збіў. “Ніхто з
супрацоўнікаў міліцыі, а тым
больш палка міліцыі спецы­
яльнага  прызначэння  не
збіваў Лябедзьку. Я прысутні­
чаў пры гэтай несанкцыяна­
ванай акцыі  і бачыў, як усё
адбывалася. Лябедзька проста
інсцэніяваў сваё збіццё”, —
заявіў палкоўнік міліцыі. На
гэтым ён не спыніўся  і пра­
цягнуў: “Лябедзька сам упаў
на  зямлю,  а  супрацоўнікі
міліцыі нават пальцамі да яго
не дакрануліся. Пераступілі
праз ляжачага, незразумела
навошта, Лябедзьку  і далей
пайшлі выціскаць удзельні­
каў несанкцыянаванай акцыі
з плошчы”. Але й гэтага пада­
лося палкоўніку мала.

Лідэр АГП, паводле міліцэй­
скага начальніка, адмыслова
апрануўся ў старую вопратку,
“як валацуга”. Чаму гэта слу­
жыць  доказам  таго,  што

АНАТОЛЬ ЛЯБЕДЗЬКА ляжыць “невядома навошта” (паводле
выразу міліцэйскага начальніка) пасля таго, як спецназаўцы пад-
час разгону акцыі апазіцыі да яго «нават пальцамі не дакранулі-
ся”. Мінск, Кастрычніцкая плошча, 15 ліпеня  2008 году.
Падрабязней пра акцыю пратэсту апазіцыі – на стар. 3

ЖОНКУ ЗНІКЛАГА ЖУРНА-
ЛІСТА ЗМІТРА ЗАВАДСКАГА
Святлану амонавец ударыў
кулаком у твар. Гэта адбыло-
ся таксама на Кастрычніцкай
плошчы, у пятую гадавіну
знікнення журналіста. Мінск, 7
ліпеня 2005 году. Супрацоўнік
міліцыі дагэтуль не пакараны.
Фота з архіву.

міліцыя яго не збівала, незра­
зумела. Але задаваць палкоўн­
ікам пытанні – без сэнсу.

Як казаў некалі Брэжнеў
сваім падначаленым: “логікі
не  шукайце”.   Яшчэ  раней
ідэолаг  фашысцкага  Рэйху
Гебельс сфармуляваў прын­
цып  –  чым  больш  пачвар­
най будзе мана, тым лягчэй
у яе павераць.

Але ім, сённяшнім палкоў­
нікам,  і не трэба, каб  ім ве­
рылі. Яны, выглядае, проста
купаюцца ва ўласным цыніз­
ме і беспакаранасці. Што б ні
здарылася  –  хоць  бы  ,  на­
прыклад, тэракт у цэнтры го­
раду,  за  што  міліцыя  нясе
прамую адказнасць – заўсёды
вінаватай  будзе  апазіцыя.

Проста і зручна. І не трэба ні
пра што думаць.

Цікава,  што  яны  будуць
казаць потым, калі ўсё ста­
не на свае месцы,  і органы
правасуддзя  нарэшце  ста­
нуць органамі правасуддзя,
а  не  расправы  з  іншадум­
цамі? Што яны ўсяго толькі
выконвалі загад? Так казалі
і   падсудныя  на  Нюрн­
бергскім працэсе.

Нават  калі  ў  Беларусі
ніколі не адбудзецца падоб­
нага працэсу, злачынцам, у
тым  ліку  –  цынікам  у  паго­
нах, ужо забяспечаны бязлі­
тасны прысуд гісторыі.

З  занясеннем  імёнаў  у
кнігу ганьбы.

А.УЛАСАЎ

ЧЫМ БЕЛАРУСЫ МОГУЦЬ ГАНАРЫЦЦА
Ў СВАЁЙ КРАІНЕ?
АЛЕСЬ ЛІПАЙ,
КІРАЎНІК ІНФАРМАГЕНЦТВА БЕЛАПАН, ПАЭТ:

“БЕЛАРУСКАЙ МОВАЙ”
Роднай мовай. Але тут, ясна, гаворка не пра ўсіх беларусаў.

Наша мова не проста людская, як і любая іншая – яна мяккая,
напеўная, прыгожая. І, як паэт, хачу сказаць, што шмат якія
словы ў беларуская мове адпавядаюць сэнсу гэтых словаў,
што ёсць рэдка ў якой з моваў. Значная частка беларусаў не
даацэньваюць сваю мову. Яны проста не ведаюць, якім багац­
цем валодаюць. Значная частка ганарыцца нацыянальным
характарам беларусаў, талерантнасцю. Але гэта, хутчэй, ад­
моўная рыса.

СЯРГЕЙ, ПЕНСІЯНЕР:

“АДНОСІНАМІ ПАМІЖ ЛЮДЗЬМІ”
Нідзе ў свеце я не сустракаў такіх прыязных адносінаў да

незнаёмага чалавека. У беларусах адсутнічае агрэсія. І гэта
адзначаюць усе, хто сюды прыяжджае.

УЛАДЗІМІР ПАПРУГА, АРХІТЭКТАР:

“СВАЁЙ ГІСТОРЫЯЙ”
Найперш, сваёй гісторыяй. Таму што такую гісторыю, якую

маюць беларусы, не маюць многія іншыя нацыі. Гэта гісто­
рыя­загадка. Яна інтрыгуе. Таму, што гісторыя, якая сістэмна
ўжо некалькі стагоддзяў і за грошы падаткаплацельшчыкаў
замоўчваецца, застаецца прыцягальнай... Ужо сам па сабе
гэты сюжэт вельмі цікавы. Чаму замоўчваецца? Тое, што ў лю­
бой іншай краіне з’яўляецца справай гонару і хрыбтом, на
якім стаіць уся ідэалогія і палітыка, у нас свядома ампутуец­
ца. І на гэтай кульці спрабуюць вырасціць нейкую папараць­
кветку абсалютна невядомага паходжання. А калі мы возьмем
рэальную гісторыю, дык тут пачнуць такія суквецці хутка вы­
растаць, што гэта будзе сілкаваць і творчую, і гаспадарчую, і
палітычную думку. І не трэба будзе выдумляць нейкую ідэало­
гію. Нас вынесе на такія вышыні, што проста дух захопіць. Не
толькі ў нас саміх, але і ў турыстаў.

ВІКТАР ШАЛКЕВІЧ, БАРД:

“ТЫМ, ШТО ЁСЦЬ КРАІНА БЕЛАРУСЬ”
Пакуль што толькі тым, што ёсць такая краіна – Беларусь.

Больш пакуль няма чым ганарыцца. Калі ўзьнікла незалеж­
ная Беларусь? У якім годзе? Вось ад гэтага году трэба і адлі­
чваць. А спасылацца на Рэч Паспалітую ці ВКЛ... Гэта былі
іншыя краіны.Так што, пакуль мы можам ганарыцца толькі
наяўнасцю сваёй незалежнай дзяржавы.

АЛЕСЬ МАНЦЭВІЧ, ГАЛОЎНЫ РЭДАКТАР
“РЭГІЯНАЛЬНАЙ ГАЗЕТЫ”, МАЛАДЗЕЧНА:

“БЫКАВЫМ, КУПАЛАМ,

БАГДАНОВІЧАМ...”
Мовай могуць ганарыцца. У моўным пытанні я аптыміст.

На  беларускай  мове  створана  літаратура  еўрапейскага
ўзроўню, якой мы таксама можам ганарыцца.А не было б
мовы, не было б імёнаў Быкава, Мележа, Купалы, Багданові­
ча. Найперш, мы ганарымся гэтымі  імёнамі. А ўжо пасля

згадваем спорт, палітыку. І калі б мы перавялі “Рэгіянальную
газету” на рускую мову, я не думаю, што мы б ад гэтага вый­
гралі. Любові і павагі дакладна не прыдбалі б. Яшчэ мы мо­
жам ганарыцца сваёй дзяржавай. Але розныя беларусы па­
рознаму ганарацца сваёй дзяржавай. Адны ганарацца той
дзяржавай, якая мае гісторыю, іншыя той, якая ўчора ства­
рылася. Розныя яны, беларусы. Я ганаруся той Беларуссю,
якая мае шматвяковую гісторыю.

ЮРАСЬ, СТУДЭНТ:

“ТЫМ, ШТО ВЫЖЫЛІ”
Тым, што мы ўвогуле выжылі, як нацыя. Выжылі, вядома, са

стратамі. Мову амаль забылі, культурай сваёй мала цікавімся.
Але гэта яшчэ прыйдзе. Усё вернецца. Галоўнае, ачомацца ад
жахаў ХХ стагоддзя.

ТАЦЯНА, НАСТАЎНІЦА:

“МЫ НЕ БАЧЫМ ДАЛЕЙ ЗА ПЛОТ”
Ганарыцца  можна  шмат  чым.  Але  мы,  на  жаль,  такая

дзіўная нацыя, якая ганарыцца найперш сабой. Мы ганарым­
ся сваёй каровай. Сваёй машынай. Сваёй пасадай. Сваёй ха­
тай. Але толькі не тым, чаго нельга памацаць.Мы не бачым
далей свайго плоту. Дарэчы, за Лукашэнкам мы сталі гана­
рыцца платамі. Набудавалі іх паўсюль шмат.

МІКАЛАЙ ХАЛЕЗІН,
СТВАРАЛЬНІК “СВАБОДНАГА ТЭАТРУ”:

“ХІБА ТОЛЬКІ ЖАНЧЫНАМІ”
Чым ганарыцца? З музыкай напруга. З кіно таксама. Нічо­

га ў галаву не прыходзіць, акрамя “Свабоднага тэатру”. Вось,
хіба, жанчынамі! Ірынай Халіп, Ірынай Красоўскай, Зінаідай
Бандарэнка.

ВАЛЯНЦІН АКУДОВІЧ, ФІЛОСАФ:

“МЫ НЕ ЎМЕЕМ ГАНАРЫЦЦА”
У нас хапае чым і кім ганарыцца. Ад Еўфрасінні Полац­

кай, Грунвальда, Бібліі Скарыны  і Статута Сапегі да БНР,
Быкава  і ўваскрэслае з попелу незалежнай дзяржавы. Ды
хіба тут усё пералічыш? Але праблема не ў тым, што нам
няма чым ганарыцца. Праблема ў тым, што мы не ўмеем
ганарыцца. Мы саромеемся, а можа нават і палохаемся гэ­
тага. Калі заўгодна, у беларусаў няма гену гонару. Зрэшты,
а скуль яму ўзяцца ў людзей, якія толькі нядаўна вылезлі з­
пад саламяных стрэхаў. А там нават  і да галавы не было
дбаць пра нейкую годнасць. Паколькі трэба было думаць,
як утрымаць хоць гэткае лядашчае жыццё. Вось бяда, дык
бяда. Таму добра было б па ўсёй краіне стварыць пачатко­
выя школкі гонару. А для нацыянальнай эліты Інстытут па­
вышэння кваліфікацыі гонару. Бо пакуль не навучымся га­
нарыцца за справы продкаў, як і за свае ўласныя справы, ды
будзем не жыць, а толькі менціцца жыццём. Сапраўднай
радасці жыцця без гонару не бывае.

№123, 17-24.7.2008 г.

З СМС-АДКАЗАЎ НА ПЫТАННЕ Ў МІНУЛЫМ НУМАРЫ:
Шкоду Беларусі прыносяць самі беларусы сваім крыва­

душшам і абыякавасцю да ўсяго нацыянальнага.
Людміла, сябра АГП, Калінкавічы

ДВА МІЛЬЁНЫ ПАДАЗРАВАНЫХ
СЯМЁРА ЗАТРЫМАНЫХ ЗАСТАЮЦЦА ЗА КРАТАМІ — АКЦЫЯ Ў ПАДТРЫМКУ ПАЛІТАРЫШТАНТАЎ — МІЛІЦЫЯ ШУКАЕ МІНЫ Ў

ПАКЕТАХ — КІРАЎНІК ДЗЯРЖБЯСПЕКІ СТАЎ ДЗЯРЖСАКРАТАРОМ РАДЫ БЯСПЕКІ — 32 АПАЗІЦЫЯНЕРЫ Ў СКЛАДЗЕ

АКРУГОВЫХ ВЫБАРКАМАЎ — ПОЛЬСКІ ПАЛІТЫК ЗАГІНУЎ У АВАРЫІ — “САЮЗНАЯ ДЗЯРЖАВА” З КАЎКАЗСКІМ АКЦЭНТАМ

Мінулы агляд мы скончылі
тым, што ў Беларусі пачаліся
ператрусы і арышты апазіцы­
янераў паводле падазрэння ў
датычнасці  да  выбуху  4­га
ліпеня.

16 ліпеня ў Мінску адбыў­
ся  ператрус  на  кватэры  ў
лідэра  незарэгістраванага
“Правага альянсу” Юрася Ка­
рэтнікава. Напярэдадні ў Ма-
гілёве супрацоўнікі органаў
шукалі выбуховыя рэчывы ў
доме  старшыні  першаснай
арганізацыі Сацыял­дэмак­
ратычнай партыі  (Грамада)
Уладзіміра Юрчанкі.

На  момант  падрыхтоўкі
нумару  заставаліся  за  кра­
тамі не менш за сем чалавек
– былы лідэр “Белага легіёну”
Сяржук Чыслаў, былыя сяб­
ры  гэтай  арганізацыі  Ігар
Корсак, Міраслаў Лазоўскі,
Віктар Ляшчынскі, а таксама
маладыя сябры Кансерватыў­
на­хрысціянскай партыі БНФ
Ілля Богдан, Антон Койпіш,
актывістка апазіцыі Тацяна
Пекун. Яшчэ трох падазрава­
ных выпусіцілі з турмы ў па­
нядзелак.

14 ліпеня апазіцыя  ў
Мінску спрабавала правесці
акцыю ў падтрымку паліта­
рыштантаў.  На Кастрычніц-
кую плошчу прыйшлі каля
40 чалавек, якія трымалі ў
руках  бел­чырвона­белыя
сцягі і сцягі Еўразвязу, а так­
сама партрэты арыштаваных
юнакоў.  Дэманстрантаў
імгненна узялі ў кола байцы
міліцэйскага спецназа  і па­
чалі выціскаць іх з плошчы,
адкуль групамі “адканваіра­
валі” да вуліцы Багдановіча.
На пытанне адной з маніфес­
тантак, куды іх вядуць, спец­
назавец  адказаў:  ”На  рас­
стрэл”.

15 ліпеня са следчага іза­
лятару на Акрэсціна выйшаў
на волю студэнт  Уладзімір
Бялонін, таксама падазрава­
ны ў датычнасці да выбуху.
Ён – грамадзянін Расіі, прые­
хаў з бацькамі ў “стабільную
Беларусь” з Карачаева­Чар­
кесіі. Вызвалення Бялоніна
двойчы патрабавала пасоль-

ства РФ.  У  інтэрв’ю  Радыё
Свабода  ён  заявіў,  што  ў
следчым ізалятары ўтрымлі­
ваюць дзясяткі падазраваных
у датычнасці да выбуху.

Тым часам міліцыя ў стал­
іцы ды іншых буйных гарадах
працягвала  правяраць  з
мінашукальнікамі  торбы  ў
мінакоў,  а  таксама  пачкі  з­
пад соку і цэлафанавыя паке­
ты ды пластыкоўкі, пакінутыя
на прыпынках грамадскага
транспарту. У мінакоў запыт­
валіся, дзе яны былі ў ноч з 3­
га  на  4­га  ліпеня.  Мінская
міліцыя  збіраецца  пачаць
пакватэрнае апытанне ўсіх
жыхароў беларускай сталіцы.
Кампанія  Велком, дарэчы,
паабяцала  здаць  уладам
спісы ўсіх сваіх абанентаў,
якія былі на начным канцэр­
це, калі выбухнула бомба.

Такім чынам, кола белару­
саў, падазраваных у тэрарыз­
ме, пашырылася прыблізна да
2  мільёнаў.  (На  гэтую  тэму
піша наша аўтарка Паліна Ка­
чаткова на стар. 4).

Пакуль што адзіным выні­
кам “разборак” пасля выбуху
сталі перастаноўкі ў вышэй­
шых эшалонах улады. Віктара
Шэймана на пасадзе дзяржсак­
ратара Рады бяспекі паводле
ўказу Лукашэнкі змяніў гене­
рал­маёр Юры Жадобін, які
ўзначальваў Камітэт дзяржбяс­
пекі, а перад гэтым каманда­
ваў Унутранымі войскамі РБ.
На  яго  месца  прызначаны
першы  намеснік  старшыні
КДБ  Вадзім  Зайцаў.  (Абодва
яны, дарэчы, вучыліся ў Маск­
ве). Прэзідэнцкую адміністра­
цыю ачоліў былы афіцэр кон­
трвыведкі Уладзімір Макей.

За ўсімі гэтымі пертурба­
цыямі мала хто ўспамінаў пра
выбары ў Палату прадстаўні­
коў. Між тым, Цэнтрвыбар-
кам даў справаздачу аб фар­
маванні 110 акруговых камі-
сіяў. У лік 1430 сяброў акруго­
вых  выбаркамаў  патрапілі
ўсяго 32 апазіцыйныя палі-
тыкі. Аб’яднаную грамадзянс­
кую партыю прэзентуюць 17,
Партыю камуністаў беларус­
кую  («калякінцаў»)  –  10,

Партыю БНФ – 5. Ад прыўлад­
ных  партыяў  найбольшую
колькасць месцаў атрымала
Кампартыя Беларусі (КПБ) – 58.
Таксама атрымалі свае месцы
Аграрная партыя, Беларуская
сацыяльна­спартыўная партыя
і ЛДПБ. Астатнія сябры акруго­
вых камісіяў (амаль 1300) вы­
лучаны нейкімі загадкавымі
«групамі грамадзянаў», пра­
цоўнымі  калектывамі  і  гра­
мадскімі аб’яднаннямі. Апазі­
цыя чакае вынікаў фармаван­
ня участковых выбарчых кам­
ісіяў і з байкотам выбараў па­
куль не спяшаецца, хоць і абя­
цае прыцягнуць увагу Захаду
да шматлікіх парушэнняў пра­
воў чалавека. Старшыню ЦВК
Ярмошыну,  між  іншым,  не
пусцілі  на  канферэнцыю  ў
Вену, бо яна – у спісе неўяз­
ных у Еўразвяз.

13 ліпеня трагічна загінуў
за рулём аўтамабіля 76­гадо­
вы польскі палітык, дэпутат
Еўрапарламента  Браніслаў

Герэмек. Чалавек легендар­
ны не толькі для Польшчы,
але  і  для  ўсёй  Еўропы,  ён
стаяў ля вытокаў польскага
прафсаюзу “Салідарнасць”,
быў адным з бліжэйшых па­
мочнікаў яе лідэра Леха Ва­
лэнсы. У 1997­м – 2000­м га­
дах узначальваў міністэрства
замежных  справаў  сваёй
краіны. Памяць Браніслава
Герэмека ўшанавала і прэм’­
ер­міністр  Украіны  Юлія
Цімашэнка, якая тымі днямі
была з візітам у Польшчы. Ге­
рэмек заўсёды актыўна падт­
рымліваў дэмкратычную апа­
зіцыю ў Беларусі, меў асабі­
стыя кантакты з Шушкевічам,
іншымі палітыкамі. Афіцый­
ныя ж улады Беларусі і Расіі
смерць выдатнага польскага
дзеяча не згадалі ані словам.

Затое  шмат  пісалі  ў  рас­
ійскай прэсе пра намер ула­
даў непрызнаных рэспублік
Абхазіі і Паўднёвай Асетыі,
якія фактычна знаходзяцца ў
стане вайны з Грузіяй, далу­
чыцца да “саюзнай дзяржа-
вы Беларусі і Расіі”. Ніхто іх,
праўда, туды не запрашаў. Ды
і саюзу сёння, фактычна, няма.
Але ўлады РБ сваёй палітыкай,
відаць, даюць падставы для
спробаў уцягнуць іх у падоб­
ныя “геапалітычныя”, а насам­
рэч – анекдатычныя гульні.

А.У.
БРАНІСЛАЎ ГЕРЭМЕК. Фота
з сайта www.gazeta.pl

СПЕЦНАЗ  выціскае з Кастрычніцкай плошчы ўдзельнікаў
акцыі ў падтрымку сяброў апазіцыі, затрыманых КДБ. Мінск,
14 ліпеня 2008 году.



4 Каментары

НАПЕРАДЗЕ – ВОСЕНЬ
ЧАС ПЕРАВОДУ СТРЭЛАК

Версія

Наперадзе  восень.  Час
Канстытуцыйнага акту  і рэ­
ферэндуму ў Беларусі й Расіі
(другое “ўз’яднанне Германіі”
– двух частак “аднаго наро­
ду”, пра што яны мараць на
працягу ўсёй сваёй гісторыі).
Новае расійскае кіраўніцтва
сёння  нацэленае  толькі  на
перамогі – у музыцы, спорце,
космасе, геапалітыцы. А што
можа стаць найлепшым вян­
цом кар’еры Пуціна, чым па­
шырэнне тэрыторыі і павелі­
чэнне насельніцтва краіны?
Вобраз збіральніка “зямель

УВАЙСЦІ
Ў КОЖНЫ
ДОМ...

Бяда не ў тым,
што аднойчы мы

“прачнемся без
Лукашэнкі”,
а ў тым, што

“прачнемся ў
іншай краіне”

рускіх” гарантуе яму месца
сярод  першых  асобаў  рас­
ійскага пантэону. На ўсе вякі.
А тут яшчэ ўсе тузы на руках.
Калі такое паўторыцца...

Наперадзе  восень.  Час
развітання  з  Лукашэнкам.
Бо  каб  далучыць  нарэшце
Беларусь  “шасцю  губер­
нямі”,  не  стае  аднаго  –  уб­
раць прэзідэнта, які так пя­
чэцца пра сваю паўнаўлад­
насць, што нават атаясаміў
яе з незалежнасцю краіны.
Аднак хто высока залазіць,
той нізка падае. Здавалася,
лезеш на скалу, а скала раз
– і ператвараецца ў пясок. У
Крамлі  даўно  зразумелі,
што адзіны спосаб пазбавіц­
ца ад Лукашэнкі – дэстабілі­
заваць  яго  як  палітыка,
кіраўніка,  чалавека.  А  для
гэтага прыдадуцца выбухі ў
месцах  скаплення  народу.
Яшчэ трэба вырваць “стана­
вы  хрыбет”  Лукашэнкі  –
Шэймана.  Найлепей  –  ру­
камі самога Лукашэнкі, каб
зрабіў  гэта  пад  ціскам  і  ад
безвыходнасці. Тады ён ад­
чуе, што зямля паплыла пад
нагамі  і   ён  ужо  цалкам  не
валодае  сітуацыяй.  Адзіны
цэнтр сілы ў краіне рассы­

паецца на мноства цэнтраў.
Сілавікі ўсякія, наменклату­
ра на месцах  і  за плячыма,
дырэктарат...  І сярод іх з’яў­
ляецца, каб стаць галоўным,
вось гэты – парламент.

Наперадзе восень. Час вы­
бараў  у  парламент  РБ.  Яго
роля хоць і марыянеткавая,
але  гэтай  восенню  выра­
шальная. Гэта ён, новы пар­
ламент,  цалкам  куплены
Крамлём,  павінен  будзе
адхіліць ад улады дэмараліза­
ванага прэзідэнта і падпісаць
усе паперкі пра доўгачака­
нае ўз’яднанне братніх наро­
даў  і  краін.  Для  гэтага  там
павінен з’явіцца не такі сон­
ны  і  бязвольны  элемент.
Крыху больш рашучасці. Лу­
кашэнка гаворыць пра фак­
тычную лібералізацыю выба­
раў у Палату пагаслым гола­
сам,  бо  адчувае,  што  там  –
яго магіла.

Што можа перашкодзіць
такому  сцэнару  развіцця
падзей? Захад? Але ж напе­
радзе  восень.  Час  прэзі­
дэнцкіх выбараў у ЗША – га­
лоўнага  гаранта  незалеж­
насці  Беларусі  (абавязкі
былі ўзятыя на сябе Амеры­
кай  наўзамен  за  ядзерную
зброю, якую з Беларусі вы­
везлі  за  Шушкевічам).  Але
гэтай восенню Штатам буд­
зе менш за ўсё балець гала­
ва пра Беларусь. Магчыма,
яны  адмовяцца  ад  гаран­
тыяў,  каб  не  сварыцца  з
Расіяй (якая дзеля смачнага
кавалка заплюшчыць вочы
на  ПРО  ў  Чэхіі,  на  Грузію  з
сепаратыстамі,   на  прэсінг
ЗША на Блізкім Усходзе), каб
пазбавіцца ад свайго галоў­
нага раздражняльніка ў гэ­
тым канцы свету – ад Лука­
шэнкі.   Раптам  іх  гарантыі
нашай незалежнасці права­
ляцца  кудысьці  ў  разлом
паміж прэзідэнцтвам Буша і
прэзідэнцтвам наступніка,  і
ні   той  ні  той  не  панясуць
цяжару адказнасці за каст­
рубаватае вырашэнне каст­
рубаватай праблемы. Неяк
так само атрымалася...

Магчыма, “уз’яднанню” за­
пярэчаць самі беларусы? Але

наперадзе  восень  і  яшчэ
шмат часу для таго, каб усе
завадатары  нязгоды  былі
нейтралізаваныя. Пачалі з са­
мых яркіх, хоць і бяздзейных,
з самых знакавых і сімваліч­
ных. Белы Легіён – найбольш
запамінальная арганізацыя,
што  дэкларавала  абарону
незалежнасці  Беларусі  лю­
бымі спосабамі. Сёння іх сад­
зяць у турмы як тэрарыстаў.
Гэта значыць, што заўтра як
тэрарыста змогуць пасадзіць
любога, хто выкажацца ў аба­
рону незалежнасці краіны.

А наперадзе восень – час
пераводу стрэлак.

Беларусы ў цэлым моцна
аслабленыя ў плане нацыя­
нальнай самасвядомасці, каб
бараніць сваю незалежнасць.
На  такое  аслабленне  ўжо
пятнаццаць  гадоў  працуе
прапагандысцкая  машына
Лукашэнкі. Дыктатару добра,
калі ён адзінаўладны і моцны
пры абыякавым да ўсяго, бяз­
вольным народзе. А калі не?
Калі дыктатару гайкамі ўда­
рыла па гліняных нагах і ка­
лос  загайдаўся?  І  вакол  –
нікога, хто б прыйшоў на да­
памогу, а толькі тыя, хто заў­
зята крычыць: дабі яго!

Бяда не ў тым, што адной­
чы мы “прачнемся без Лука­
шэнкі”, а ў тым, што “прач­
немся  ў  іншай  краіне”.
Столькі гадоў ён выганяў з
нас нацыянальную годнасць,
а сам паступова пагружаўся ў
твань “саюзнай дзяржавы”,
халяўных крэдытаў, таннага
газу, у атачэньне эфэсбэшні­
каў, ды ўрэшце аказаўся па
горла ў багне. З яе ён ужо не
выберацца ніколі. Нават калі
не  гэтай  восенню  яна  зас­
мокча яго канчаткова. Тым
часам яго расійскія калегі з
п’яненькіх раскрадальнікаў
савецкай спадчыны ператва­
рыліся ў стваральнікаў новай
Расіі, чый метад – бліц­крыг і
аншлюс. У іх дастаткова гро­
шай, каб купіць любую пера­
могу, асабліва калі гэта на­
бытак  бестэрміновае  вар­
тасці – цэлая краіна ў самым
цэнтры Еўропы.

АЛЕСЬ КЕБІК

Гаспадыня

Мы вельмі хутка атрымалі
папярэджанне з пракуратуры
ў 1999 годзе, калі пачалі пра­
цаваць ў складзе незалежнай
грамадскай камісіі па раслед­
ванню  абставінаў  трагедыі
на Нямізе.

Тады ў падземным пера­
ходзе метро загінулі 53 чала­
векі.

Пасля  папярэджання  з
пракуратуры незалежнае рас­
следванне ператварылася ў
журналісцкае. Вынікам працы
стала дакументальная кніга
“Трагедыя на Нямізе” – нічога
ад сябе толькі словы, успамі­
ны, меркаванні выжыўшых і
сваякоў загінулых. Давялося
сустрэцца  з вялікай колькас­
цю людзей, які ацалелі там,
дзе ацалець немагчыма. І ва
ўсіх была адна думка, каб не
пацярпець у натоўпе, трэба
пазбягаць натоўпаў.

Тады, у 1999 годзе, здавал­
ся,  што  ў  Мінску  больш
ніколі не будзе бяздарна ар­
ганізаваных  масавых  “свя­
таў”. І вось прайшло амаль 10
гадоў –    і зноў выбух (і зноў
блізу Нямігі) падчас чаргова­
га “свята”. 54 чалавекі – гэ­
тым разам параненыя, але,
дзякаваць Богу, жывыя. Як і
дзевяць гадоў таму, канцэрт
працягваўся і пасля трагедыі.
Гэта  ўжо,  відаць,  мінская
традыцыя – не звяртаць ува­
гу на людскія пакуты падчас
масавых мерапрыемстваў.

Пасля  выбуху  пачаліся
арышты прадстаўнікоў апазі­
цыі  толькі  на  тае  падставе,
што  падчас  ператрусаў  у  іх
дома былі знойдзеныя цвікі і
балты. Нават не металічныя
шарыкі, пра якія мы ведаем са
шматлікіх расійскіх тэлевізій­
ных рэпартажаў пра выбухі.
Насцярожвае тое, што бомба
была начыненая акурат тымі
прадметамі, якія ёсць у кож­
нага. А, напрыклад, вялікая
колькасць металічных шары­
каў ёсць далёка не ў кожнага.
Такім  чынам,  пасля  выбуху
падазраванымі сталі літараль­
на ўсе. Каб давесці гэта – дас­
таткова прыйсці з ператрусам
у кожны дом.

ПАЛІНА КАЧАТКОВА

УЛАДАРАННЕ ЧАСОЎ ІРАДА
АДСТАЎКІ ШЭЙМАНА І НЯВЫГЛАСА – ДАЛЁКА НЕ АПОШНІЯ

Нагадаем, што амаль ад­
разу пасля выбуху на прас­
пекце  Пераможцаў  Аляк­
сандр  Лукашэнка  абвіна­
ваціў у “інцыдэнце” сваіх вы­
сокапастаўленых падручных.
Хутка саспелі  і адпаведныя
прэзідэнцкія ўказы “аб пера­
водзе  на  іншыя  пасады”.
Праўда, дагэтуль ніхто не ве­
дае, што гэта за іншыя паса­
ды,  і ці з’явяцца яны ў Шэй­
мана з Нявыгласам увогуле.
Зразумела іншае — у самай
верхатуры  ўлады  пачалася
сур’ёзная “перабудова”. На­
колькі раптоўна яна пачала­
ся,  сказаць  цяжка.  Пакуль
можна зазначыць, што выбух
у цэнтры Мінска мае даволі
ўскоснае дачыненне да гуч­
ных адставак.

Думаецца, дарэчы будзе
ўспомніць абставіны гучнай
справы былога генеральнага
дырэктара Гандлёвага дому
“Ждановічы” Яўгена Шыгала­
ва. Сярод іншага, у сваім вы­
ступе ў Палаце прадстаўні­
коў 29 красавіка Аляксандр
Лукашэнка сказаў літаральна
наступнае: “Чалавек пятнац­
цаць — самыя высокія ўрада­
выя чыноўнікі  і Адміністра­
цыя прэзідэнта — завязлі ў
карупцыі… Некаторыя нават
да яго (Шыгалава – Г.Б.) звяр­
таюцца: купі пральную машы­
ну і панізь цану на 60 адсот­
каў… Машыну трэба купіць –
да яго, адрамантаваць – да
яго. І ўсё за бясплатна! Цэлую
табліцу намалявалі. У бліжэй­
шы час (не хачу перад святамі
народу псаваць настрой) усіх
запрашу да сябе. Вы мне рас­
кажаце, навошта вы гэта ўво­
гуле  рабілі…  Няўжо  вы  не
разумееце, што я не проста
так кажу пра карупцыю? Пра­
бачэння нікому не будзе —
ні самым блізкім, так званым
набліжаным, ні крыху аддале­
ным! Патрабаванні да ўсіх ад­
нолькавыя”.

Атрымліваецца, адстаўкі
Шэймана і Нявыгласа далёка
не апошнія? 

Няцяжка здагадацца, што
непасрэдна  раскруткай
справы Шыгалава, які кант­
раляваў  да  нядаўняга  часу
абароты  ў  дзясяткі,  а  то  і

сотні мільёнаў даляраў, зай­
маўся  Віктар  Лукашэнка,
старэйшы  сын  кіраўніка
дзяржавы, які з восені міну­
лага году манапалізаваў па­
саду  памочніка  прэзідэнта
па  нацыянальнай  бяспецы
(дагэтуль другім памочнікам
лічыўся Віктар Шэйман, які
спалучаў названую пасаду з
пасадай Дзяржаўнага сакра­
тара Рады бяспекі).

Цяжка  не  пагадзіцца  з
тымі  незалежнымі  экспер­
тамі, якія сцвярджаюць, што
ў кулуарнай бескампраміс­
най барацьбе двух Віктараў
абсалютную перамогу атры­
маў маладзейшы. На яго ця­
пер павінны пасыпацца роз­
ныя бонусы ў выглядзе яшчэ
большага ўплыву ў сілавых
структурах  і буйных грашо­
вых патоках.

Нагадаем, менавіта Віктар
Шэйман курыраваў гандаль
зброяй (па выніках 1999 году
Беларусь уваходзіла ў шас­
цёрку самых буйных гандля­
роў зброяй у свеце). У гэтай
галіне  круціліся  і  круцяцца
дзясяткі мільярдаў даляраў.
Не апошнюю ролю адыграваў
Шэйман і ў курыраванні ме­
талургіі — Беларускі металур­
гічны завод у Жлобіне ў міну­
лым годзе прадаў сваёй пра­
дукцыі  на  мільярд  амеры­
канскіх даляраў. Ну і канечне,
нафтагазавы комплекс. Віктар
Шэйман і Уладзімір Канаплёў
дамагліся таго, каб на пасаду
старшыні “Белнафтахіма” пас­
тавілі Аляксандра Бароўскага.
Дарэчы,  жонка  апошняга  і
жонка спікера Ніжняй палаты
парламента — родныя сёст­
ры. Бароўскі, які стварыў но­
вае павуцінне з пасярэднікаў,
быў абвінавачаны ў карупцыі
ў асабліва буйных памерах і,
паводле нашай інфармацыі,
шмат цікавага распавёў пад­
час доўгіх допытаў ... 

Ці пяройдзе ўся гэтая сво­
еасаблівая эканамічная “вер­
тыкаль” пасля адстаўкі Вікта­
ра Шэймана пад крысо яго
больш паспяховага маладога
канкурэнта? 

Палітолаг Віктар Чарноў
лічыць, што гэта яшчэ далёка
не факт:

— Не лішнім будзе нага-
даць, што Віктар Шэйман ужо
развітваўся з Радай бяспекі і
пераходзіў у Генеральную пра-
куратуру. І тады роля Рады
бяспекі значна змяншалася, а
значэнне Генеральнай праку-
ратуры, наадварот, павыша-
лася. Пакуль Шэйман, на маю
думку, усё ж такі не страціў
свайго ўплыву ў палітычным і
эканамічным жыцці краіны. На-
ват калі стане амбасадарам
Беларусі ў Венесуэле, што яму
прарочаць ўжо некалькі
апошніх гадоў.

Эканаміст Яраслаў Раман-
чук катэгарычна не згодны з
такім пунктам гледжання:

— Віктар Шэйман – гэта
ўжо бітая карта. Успомніце
асобу № 3 у нашай дзяржаве –
Віктара Ціцянкова, які лічыўся
ўсемагутным прэзідэнцкім заў-
гасам. Варта яму было пайсці ў
адстаўку (таксама досыць
скандальную) – і увесь яго ўплыў
пасыпаўся, як картачны домік.
Я думаю, што Аляксандр Лука-
шэнка цяпер рады, што пазба-
віўся такого адыёзнага чалаве-
ка ў вачах Захаду, з якім так хо-
чацца сёння наладзіць нармаль-
ныя стасункі. Праўда, паводле
маёй інфармацыі, і са сваім
старэйшым сынам у Аляксанд-
ра Лукашэнкі склаліся не самыя
простыя адносіны. 

Тым не менш, Яраслаў Ра­
манчук лічыць, што цяпер на­
дыходзіць  чарга  “маладых
ваўкоў”, на якіх будзе рабіц­
ца стаўка ў вырашэнні най­
важнейшых пытанняў нацыя­
нальнай беспекі  і эканаміч­
нага развіцця:

— Наш лідэр ужо даўно пе-
растаў давяраць сваёй ста-
рой камандзе, якая апошнім
часам проста захлынулася ў
гучных карупцыйных сканда-
лах (варта напомніць толькі
вельмі непрыгожую адстаўку
Сцяпана Сухарэнкі і  збіццё
супрацоўнікамі КДБ і Службы
бяспекі галоўнага кантралёра
краіны Зянона Ломця). Таму
Лукашэнку нічога не застаец-
ца, як разлічваць на маладых
вылучэнцаў, якія толькі ча-
каюць каманды дзейнічаць.
Наперадзе паравоза яны бег-
чы не збіраюцца.

Што гэта за каманда? Най­
перш,  кадры  з  той  самай
Рады бяспекі, уплывовае кры­
ло на чале з Наталляй Пят­
кевіч, з адміністрацыі прэзі­
дэнта, дастаткова здольныя
спецыялісты з Нацыянальна­
га банку гатовы праводзіць
частковыя рэформы ў рэаль­
ным сектары эканомікі. 

Былы галоўны юрыст прэ­
зідэнцкай  адміністрацыі
Аляксандр Пласкавіцкі
лічыць інакш:

— Пры абсалютнай ма-
нархіі можа быць толькі пера-
размеркаванне сімпатый пер-
шай асобы, а не сфер уплыву.
Не трэба блытаць правілы
гульні, напрыклад, расійскай
алігархіі і беларускай мадэлі
ўлады. Той, хто ў нас цяпер
быццам бы выйграў, на самай
справе, хутчэй за ўсё, прайг-
раў. Успомніце хаця б сумны
прыклад з таксама некалі ўсе-
магутнай Тамарай Віннікавай,
якая прасядзела даволі доўгі
час у турме, а потым была вы-
мушана эміграваць. 

Аляксандр  Пласкавіцкі
крыху  пярэчыць  сам  сабе,
калі заяўляе, што цяпераш­
няя  сітуацыя  ў  вышэйшых
эшалонах улады нечым на­
гадвае яму ўладаранне Ірада
Вялікага, які забіў нелюбімых
сыноў сваёй любімай жонкі
па яе ж падказцы. А любімыя
сыны  ўзялі  і  ўрэшце  пад­
зялілі царства свайго бацькі
паміж сабой:

— Так беспардонна абыходз-
іцца з генераламі (маюцца на
ўвазе Шэйман і Нявыглас -- Г.Б.)
нельга. Як і нельга бясконца зай-
мацца гульнёй ва ўласную папу-
лярнасць. Хачу нагадаць, што
чыноўнікі ў нас у сваёй пераваж-
най большасці абсалютна не
дурныя людзі, яны ўсё разуме-
юць. Былы  міністр  сельскай
гаспадаркі (1994­1997 гады)
Васіль Лявонаў, арышт якога
ў 1997 годзе асабіста кантраля­
ваў Віктар Шэйман, так прака­
ментаваў гэтыя адстаўкі:

— Яшчэ рана штосьці сур’-
ёзна гаварыць з гэтай нагоды.
Патрэбен час, каб зразумець,
навошта ўсё гэта зроблена. 

Што ж, пачакаем вынікаў. 
ГЕНАДЗЬ БЕРТАШ

РАДАСНЫ ІДЫЯТЫЗМ
АЛЬБО ПРАСТЫТУЦЫЮ – НА СЛУЖБУ ДЗЯРЖАВЕ

Аглядальнік “Белорусскай
военной газеты”  Уладзімір
Кажэўнікаў  абрынуў  свой
публіцыстычны дар на 17­га­
довага мазырца Фёдара Ча­
ранкова, якога спачатку не­
законна выгналі з універсі­
тэту,  а  зараз  спрабуюць
прызваць у войска. Дастало­
ся таксама сайту “Хартыі’97” і
Еўрарадыё.

“…опасность для Беларуси
представляет не только нали-
чие в некоторых государствах
арсеналов оружия массового
уничтожения, не только очаги
вооруженных конфликтов и ло-
кальных войн, не только расши-
рение военных блоков и союзов в
ущерб нашей военной безопас-
ности, но и вмешательство во
внутренние дела, попытки
ущемить интересы Беларуси. А
еще целенаправленное, проти-
воречащее ее интересам инфор-
мационно-психологическое воз-
действие с использованием Ин-
тернета и радиоэфира.

Именно этим и занимается,
как видим, “Еврорадио” в танде-
ме с провокационным сайтом
незарегистрированной органи-
зации, подстрекая белорусских
призывников к гражданскому не-
повиновению и даже к насилию.

Нетрудно представить
себе, как отнеслись бы в Брюс-
селе к подобным акциям, будь
они обращены против тех
стран Евросоюза, в которых
действует всеобщая воинс-

кая обязанность и в консти-
туциях которых записано,
что воинская служба являет-
ся почетной обязанностью
каждого гражданина...”

Як паставіліся б у Брусэлі
да пераўтварэння войска ў
інструмент палітычнага ціску,
уявіць сабе няцяжка. Цяжэй
уявіць часы, калі служба ў бе­
ларускім  войску  сапраўды
стане справай прэстыжнай і
патрыятычнай.  Бо  сёння  ў
спадкаемцы Беларускай вай­
сковай акругі беларускага,
акрамя назвы, нічога няма.

А “Советская Белоруссия”
друкуе вынікі сацыялагічнага
апытання,  з  якога  вынікае,
што “жыць становіцца лепей,
жыць становіцца весялей”.

“Трое из четырех респон-
дентов ощущают спокой-
ствие, радость, интерес и
надежду на лучшее. Свыше по-
ловины благополучной назва-
ли обстановку в семье и лич-
ной жизни (…)

Стабильность развития
страны отметили 46 процен-
тов принявших участие в ис-
следовании. Каждый третий
уверен в дальнейшем росте
экономики. И только 13,5 про-
цента сомневаются. К слову,
в 2000 году сомневались в эко-
номических успехах 62,2 про-
цента населения (…) Страхи и
опасения население в основ-
ном ассоциирует с ростом
цен, алкоголизмом, безрабо-

Саюздрук

РадыёхваліВОЧЫ Ў ВОЧЫ
АЛЬБО ДЗЯКАВАЦЬ — КАМУ?

На Радыё Свабода ёсць та­
кая перадача – он­лайн кан­
ферэнцыя.  Радыё  анансуе,
што будзе запрошаны госць,
праз  інтэрнэт  людзі  шлюць
яму пытанні, а потым госць у
студыі на іх адказвае. Добрая
перадача, але я, як уедлівы
крытык,  маю  адзін  сумнеў.
Калі госць не хоча адказваць
на тое ці іншае пытанне, дык
нагавора абы­якіх словаў, а
пытанне так і застанецца ня­

высветленым. Калі б была пра­
мая дыскусія, дык можна было
б яшчэ і яшчэ раз задаць тое
пытанне і дабіцца адказу.

Вось, напрыклад, на міну­
лым тыдні такім госцем быў
спадар Ляўковіч, сустаршыня
Аб’яднаных дэмакратычных
сілаў, адзін з лідэраў сацыял­
дэмакратаў. Задалі яму пы­
танне пра выбары: калі апазі­
цыянеры патрапяць раптам у
нацыянальны сход, ці стане

ён  легітымным?  Сказана
было  многа  словаў,  але  на
гэтае пытанне адказу не пра­
гучала. Дарэчы, сам спадар
Ляўковіч  на  гэтай  он­лайн
канферэнцыі  заявіў,  што
хацеў бы сустрэцца са сваімі
крытыкамі  вочы  ў  вочы  і
спрачацца з імі адкрыта.

У “Экспертызе Свабоды”
Валерка Булгакаў, рэдактар
часопіса АРХЭ, пераказваючы
словы прэзідэнта, сказаў так:

Лукашэнка падзякаваў Злуча­
ныя Штаты Амерыкі. Відавоч­
на, прэзідэнт “паблагадарыў
Саедзінённыя Штаты”. А калі
б ён быў беларускім прэзі­
дэнтам, дык ён бы падзякаваў
ЗлучанЫМ  ШтатАМ.  Тую  ж
цытату з той самай памылкай
прыводзіў і Віталь Цыганкоў
у “Пражскім Акцэнце”: Лука­
шэнка нечакана падзякаваў
амерыканцаў.

СЯРЖУК ВІТУШКА

тицей, преступностью и кор-
рупцией. По–прежнему акту-
альны (для 36,6 процента уча-
стников опроса) нерешенный
квартирный вопрос и пробле-
мы воспитания молодежи
(это волнует каждого чет-
вертого).

В мировой политике людей
беспокоит напряженность в
отношениях с Западом, расту-
щая агрессивность политики
США и расширение НАТО”.

Асабліва ўражваюць у са­
цыялагічным  даследаванні
словы пра радасць. Магчыма,
гэтае пачуццё ахоплівае бе­
ларусаў  пры  штодзённым
знаёмстве з новымі цэнамі ў
крамах?  Хутчэй  за  ўсё,  тая
радасць – плён багатай фан­
тазіі дзяржаўных сацыёлагаў.
Бо  на  тварах  звычайных
мінакоў штосьці яе нябачна.

А “7 дней” закранулі адну
з самых, відаць, злабадзён­
ных тэмаў беларускага гра­
мадства – ці варта легаліза­
ваць прастытуцыю?

“В настоящее время по от-
ношению к жрицам свободной
любви применяется админис-
тративное взыскание в виде
штрафа от 6 до 20 базовых ве-
личин. Такая мера, по призна-
нию Владимира Наумова, не по-
зволяет эффективно воздей-
ствовать на поведение лиц,
занимающихся проституцией
(…) Министр предложил
ввести административный

арест сроком до 15 суток. А
если в течение года прости-
тутка попадается повторно,
штраф должен увеличиться
до 30—50 базовых величин.

Однако не все депутаты
согласились с предлагаемыми
поправками. “Я считаю это
полумерами, — заявил член Ко-
миссии по образованию, куль-
туре, науке и научно-техни-
ческому прогрессу Геннадий Да-
выдько. — Этой профессии
очень много лет. Она была,
есть и, видимо, будет всегда.
Если мы всерьез собираемся
бороться с проституцией,
то необходимо либо принять
самые радикальные меры по
отношению к ней, либо легали-
зовать ее. Все остальное —
просто ханжество” (…) Кроме
того, в государственный бюд-
жет поступали бы дополни-
тельные средства, которые
сейчас достаются криминаль-
ным структурам. В одном
только Минске имеется не-
сколько тысяч проституток.
В целом же по стране эта циф-
ра намного больше, высказал
предположение Геннадий Да-
выдько”.

Не  можа  не  парадваць
абазнанасць дэпутата­актора
ў колькасці мінскіх прастыту­
так. А як бюджэт падлатаец­
ца!  Калі  ў  ход  пайшлі  такія
сур’ёзныя  аргументы  –  тут
ужо не да маралі.

АЛЕСЬ КАНЮЦІЧ

№123, 17-24.7.2008 г.

ГАЛОЎНЫ ІНСТЫНКТ
Той інстынкт, пра які вы па­

думалі, кіруе чалавекам гадоў
20­30.  А  цяпер  харчаванне
гамбургерамі,  цэлюлознымі
сардэлькамі, цыгарэты, піва
ды нерухомае сядзенне пры
“кампе” прыводзяць да таго,
што  асобы  супрацьлеглага
полу перастаюць цікавіць ужо
пасля 40 гадоў.

А  той  закон,  той  імпера­
тыў, пра які будзе мова, кіруе
намі ад нараджэння да смерці.
Кіруе ўсімі. Без выключэння!
Нават  тыя,  хто  не  хоча  яму
скарыцца, супраціўляецца –
вымушаны  хоць  у  нечым,
знешне падпарадкавацца. Ча­
сам таго й не ўсведамляючы.

Імкненне  быць  “як  усе”,
статкавы інстынкт – вось га­
лоўны наш уладар!

Ўспомнім  чалавека,  які
хацеў перакуліць увесь свет
дагары  нагамі,  пабудаваць
новы,  лепшы,  хоць  у  графе
“«занятак” сціпла пісаў – “літа­
ратар”. Ленін У.І.  Мільён разоў
паўтораная на партрэтах, по­
мніках ды манетах славутая
востраканечная бародка ды
вусы ўспрымаліся як адметная
рыса  адной  і  толькі  адной
асобы.  Між  тым,  дастаткова
зірнуць на фотаздымкі канца

19­га – пачатку 20­га ст., каб
пераканацца  –  гэткая  рас­
ліннасць на твары была амаль
абавязковым “таварным зна­
кам”  усіх  інтэлігентаў  той
эпохі – ад Чэхава да Буніна.

А  вось  яшчэ  адны  вусы,
дакладней, вусікі, што выкліка­
юць асацыяцыі толькі з акрэс­
ленай асобай – Гітлерам. Але
гэткія  ж  самыя  меў  і  першы
“чырвоны маршал” Варашы­
лаў! Ды што там гэтыя асобы –
мой  бацька,  які  праклінаў  і
таго й другога, і амаль ніколі
не пакідаў сваёй вёскі? – нават
ён у маладосці меў падобныя
вусікі! У вёсцы яны пяшчотна
называліся “смаркачамі”.

У тыя самыя часы Стэфана
Цвэйга  ўразіла  хуткасць,  з
якой распаўсюдзілася мода на
кароткія жаночыя фрызуры.
“... за месяц, як бы скошаныя
адной і той жа касой, упалі 50
ці 100 мільёнаў жаночых гры­
ваў. Ніякі імператар, ніякі хан
за ўсю гісторыю свету не меў
такой улады, ніякая духоўная
ідэя не распаўсюджвалася з
такой хуткасцю”.

Дык то ж было напісана ў
1928 годзе. Што казаць пра
эпоху ТВ і Інтэрнэту?

Хто быў у Літве, памятае

Стрэмкі

смак  славутага  літоўскага
чорнага хлеба. Ён быў такі ва
ўсе часы – ад Вітаўта да Смя­
тоны, ад савецкіх часоў да...
Вось менавіта – да ўступлен­
ня  ў  адзіную  Еўропу.  Якая
спажывае белы, падобны на
вату,  хлеб.  То  і  ў  Літве  ўсё
цяжэй  знайсці  сапраўдны
чорны, духмяны, традыцый­
ны  літоўскі  бохан.  Яшчэ
ёсць,  але  ўжо  трэба  пашу­
каць... Хлеб таксама павінен
быць “як усе”.

Як упершыню дзярэ горла
цыгарэтны  дым!  Але  ж  усе
сапраўдныя дарослыя сма­
ляць. Ці ж я горшы?

Што мне да тых галоў і хто
каму  іх забіў? Але – ты што,
не  мужык,  бля?  І  я  з  усімі
раву, тупаю нагамі. Б’ю шыбы.
Куляю машыны!

Але ці ж толькі такое рас­
паўсюджваецца такім чынам?
Касцёл святой Ганны і катэдра
– вынік жадання месцічаў “каб
было, як у людзей”. І запаўня­
юцца цяпер гэтыя ды іншыя
храмы не столькі ад унутра­
най патрэбы і веры, колькі ад
жадання “быць як усе”.

Апранаемся – як усе, чыта­
ем тое, што ўсе, або не чыта­
ем  увогуле,  бо  ўсе  маюць

Інтэрнэт. Жывём як усе, а па­
мёршы, будзем мець на магі­
ле помнік як ва ўсіх.

Але ва ўсе часы былі, ёсць
і будуць людзі, якія паўста­
юць, не падпарадкоўваюцца.
Менавіта  дзякуючы  ім  мы
ведаем, што зямля круціцца,
а цені ад дрэваў не чорныя,
а блакітныя.  Гэта яны  пры­
думалі кола, самалёт  і міні­
спадніцы.

Дзякуючы ім мы не руха­
емся назад, да малпы.

Хоць малпуем штодзённа і
штохвілінна.

АЛЕГ АБЛАЖЭЙ

Фотафакт

ГУРТ “КРАМБАМБУЛЯ”
выступае ў рэзідэнцыі пасла
ЗША пад Мінскам. Тут прай-
шоў 4-ы фэстываль беларус-
кай рок-музыкі «Амбасовішча».
Раўбічы, 11 ліпеня 2008 году.

БЫЛІ І БУДУЦЬ ЛЮДЗІ, ЯКІЯ ЯМУ НЕ ПАДПАРАДКОЎВАЮЦЦА

ВОЖЫК-ПРЭЗІДЭНТ
АСТРАЛАГІЧНЫ ПАРТРЭТ ГАЛОЎНАГА БЮРАКРАТА (ГБ)

Заканчэнне.
Пачатак у №№ 119, 120, 121

У адказ на маю папярэд­
нюю публікацыю наш ге­
рой заявіў у інтэрв’ю “Ком­
сомольской правде”, што
насамрэч ягоны рост 190
см. Тым не менш, мае зна­
ёмцы, што мелі з ім непас­
рэдны кантакт, стаяць на
сваім – 185. Магчыма, ён
падрос з тых часоў. Але га­
лоўнае, паўтаруся, такі рост
не адпавядае татэму Вожы­
ка, у год якога нарадзіўся
ГБ. Перад намі – праява ан­
тытатэму, чалавек, які па­
дуладны ўсякага роду гра­
хам. А як грахі ўваходзяць у
чалавека? П.Глоба сцвярд­
жае, што – праз тыя ж пла­
неты, калі чалавек не мае
харызмы ад светлых сілаў.

Цяжкасць  пры  скла­
данні ягонага гараскопу –
у тым, што мы не ведаем
дакладнай  даставернай
даты нараджэння ГБ. Таму
розныя даследчыкі вызна­
чаюць розныя месцы зна­
ходжання яго асцэндэнта
(найбольш характэрных
праяваў асобы). Напрык­
лад, П.Глоба лічыць, што
яго асцэндэнт – у Страль­

цы. Глоба ў свой час жыў
ў гатэлі побач з ГБ і мог з
ім размаўляць.

З некалькіх версій гарас­
копа ГБ я ўрэшце згенера­
ваў найбольш верагодны.
Дзеля браку месца падзя­
люся  з  вамі  некаторымі
высновамі.

Асцэндэнт знаходзіцца ў
Скарпіёне. Гараскоп ссуну­
ты  адносна  касмаграмы
такім  чынам,  што  перад
намі не рэфарматар, а чала­
век, які залежыць ад абста­
вінаў. Ці – на нізкім узроўні
– прыстасаванец. Напрык­
лад, паколькі большасць
выбаршчыкаў складаюць
калгаснікі ды пенсіянеры,
то ён вымушаны перад імі
заігрываць. Калі б, скажам,
большасць складалі прадп­
рымальнікі, то ГБ заігрываў
бы з імі. Гэта таксама свед­
чыць аб тым, што сам па
сабе ён не праяўляецца, а
праяўляецца толькі перад
натоўпам.

Белы Месяц у 8­м доме
ў  Блізнятах  паказвае  на
схільнасць ГБ да папуліз­
му. Ён можа сёння сябра­
ваць  з  адным  дзеячом,
заўтра з іншым, у ідэях так­
сама  быць  зменлівым  і

блытаным,  але  гэта  дае
яму  шанец  выходзіць
сухім з вады пры крытыч­
ных абставінах.

Плутон знаходзіцца ў 9­
м  доме.  Гэта  сведчыць,
што у ГБ будуць фаталь­
ныя няўдачы у галіне ідэа­
логіі, што мы назіраем на
практыцы.

Вельмі моцны 10­ы дом,
у якім знаходзяцца Сонца,
Меркурый ды Месяц. Гэта
значыць, што ГБ будзе на­
кіроўваць усе свае свядо­

мыя і падсвядомыя памк­
ненні на тое, каб застацца
ва ўладзе.

Нептун у 12­м доме у Ва­
гах кажа аб немагчымасці
знайсці упэўненасць у сабе.
А  Сатурн  у  12­м  доме  ў
Скарпіёне сведчыць пра
страх перад турмой ці смер­
цю  ў  тым  ліку  ў  выпадку
змены ўлады. Гэта могуць
быць нават фобіі, таму за
ўладу такі чалавек будзе
трымацца да канца.

ШАНОЎНЫЯ ЧЫТАЧЫ! КАБ ГАЗЕТА “СВАБОДА” ПРЫХОДЗІЛА ДА ВАС РЭГУЛЯРНА І

ДОБРЫМ ДРУКАМ, РЭДАКЦЫІ ПАТРАБУЕЦЦА ВАША ПАДТРЫМКА. НАКІРОЎВАЙЦЕ, КАЛІ

ЛАСКА, ВАШЫ АХВЯРАВАННІ ЗВЫЧАЙНЫМ ПАШТОВЫМ ПЕРАВОДАМ НА АДРАС:


